
UZonke wayehlala nezingane zakhe 
edamini eliseNkangala. Izingane zakhe 
kwakungoYeye, uFufu, uDodo, uLulu 
noSidlodlo. UZonke wayenezingane ezinhle, 
ezihlobe ngemibala emihle.

USidlodlo wayemuhle kunabo bonke. 
Wayehlukile kubafowabo ngamabala akhe 
amahle.

Ubuhle bakhe bavusa umona kubafowabo. 
Baqala ukuba nomona baziqhelelanisa naye.

Babengadlali naye.

Babemshiya uma behamba.

Babengagibeli naye ikalishi.

Babengagibeli naye ibhayisikili.

Babengasahlanganyeli naye kukho konke.

USidlodlo wayehlala edabukile. Wayehlala 
eyedwa. Wayebabukela uma bedlala.

USidlodlo waqala ukuzigibelela ibhayisikili 
lakhe. Wafunda nokwenza izitayela ngalo, 
eselishova engabambi zibambo. Abafowabo 
bebona konke lokhu bakuhalela bakufisa 
nabo. Phela bona babegibela bankonkoshele 
izibambo.

Bayeka ukudlala babuka uSidlodlo 
ekhombisa ubuchule obunye. Bachazeka 
bakushayela ihlombe ubuchule bakhe. 
Bacela ukuba abafundise nabo.

Baqala ukudlala noSidlodlo. Wabakhombisa 
ubuchule obusha bokugibela ibhayisikili.

Kusukela ngalolo suku uSidlodlo 
wayejabulile. Wayesegibela ibhayisikili kanye 
nabafowabo.

Lingakashoni ilanga, onke amadada ashiya 
amakalishi awo. Ageza wonke, ashosholoza 
ayozishutheka. Aya kumama wawo uZonke. 
Onke ayejabule.

